
大日本史

卷之一 本紀第一

〈神武天皇 綏靖天皇 安寧天皇 懿德天皇 孝昭天皇 孝安天皇 孝靈天皇 孝元天皇 開

化天皇〉

　江戶時代

德川光圀

卷之二

　　　權中納言　從三位　源　光圀　　修

男　　權中納言　從三位　　　綱條　　校

玄孫　權中納言　從三位　　　治保　重校

神武天皇

神武天皇，諱彥火火出見〈【《古事記》曰：“名若御毛沼，又名豐御毛沼。”】〉，

小名狹野〈【小名，據本書一說，及《舊事紀》。】〉。天祖大日孁尊治高天原，是為

天照大神〈【天祖之稱，據《古語拾遺》。】〉。天照大神之子正哉吾勝勝速日天忍穗

耳尊，娶高皇產靈尊女栲幡千千姬，生天津彥彥火瓊瓊杵尊。天祖既命群神，平定下土，

乃使天孫降居葦原中國，而為之主。賜以八坂瓊曲玉及八咫鏡、草薙劒三種寶物，因謂

之曰：“豐葦原瑞穗國，是吾子孫可王之地也。爾宜就而治焉，寶祚之隆，當與天壤無

窮矣。”於是瓊瓊杵尊離天磐座，降於日向高千穗峰，遂到吾田，娶大山祇女木華開邪

姬，生彥火火出見尊。彥火火出見尊娶海神豐玉彥女豐玉姬，生彥波瀲武鸕鷀草葺不合

尊〈【參取本書一說。】〉。瓊瓊杵尊而下至葺不合尊，世世相襲，有天津日高之號〈

【天津日高之號，據《古事記》。】〉。後世尊之，亦皆稱天祖〈【皆稱天祖，據《古

語拾遺》。按本書亦云，我天祖彥火瓊瓊杵尊，是可以為征。】〉。天祖之胤，傳於無

窮，故騰極謂之日嗣〈【騰極日嗣，據本書《持統紀》及《續日本紀》宣命文。】〉。

上世之事，年代悠遠，神異不測，總而稱之曰神代云。

天皇，葺不合尊第四子也〈【本書一說，作第二子，或第三子。】〉，母曰玉依姬，以

庚午歲生焉〈【以庚午歲生，據《永鏡》《歷代皇紀》及本書崩年一百二十七歲之文。

《愚管鈔》《皇年代略紀》為正月庚辰朔生。】〉。生而明達，意確如也。年十五立為

太子，及長納吾平津媛為妃。

甲寅歲，天皇年四十五歲，在高千穗宮〈【高千穗宮，據《古事記》。】〉。當是之時，

西州久被王化，東國未服從，長髓彥奉饒速日命為主，兄猾、弟猾、八十梟帥、兄磯城、

弟磯城等，各為君長，不相統一。天皇謂諸皇兄及皇子曰〈【《古事記》曰：“與兄五

瀨命議。”】〉：“天祖降跡以來，多歷年所，而時運草昧，治此西偏，遼邈之地，猶

未霑王澤。遂使邑有君，村有長，各自分疆，用相陵轢。聞諸監土老翁，東有美地，青

山四週，又有乘天磐船而降焉者，意其饒速日乎？彼土蓋六合之中，足以恢弘大業，光

宅天下，宜就而都之。”諸皇子皆贊成之。

十月五日辛酉，天皇親帥皇兄五瀨命、稻飯命、三毛入野命，及皇子手研耳命等，舟師

東征，抵速吸門。有漁人珍彥者來迎，命之鄉導，賜名椎根津彥。進至築紫國菟狹，菟

狹津彥、菟狹津媛，造宮奉饗。以菟狹津媛賜侍臣天種子命為妻。

十一月九日甲午，至崗水門。

十二月二十七日壬午，至安藝，居埃宮。

乙卯歲，三月六日己未，入吉備國，造行宮，曰高島宮。居之三年，備舟楫，蓄兵食，

將一舉而平天下〈【《古事記》曰：“天皇行至築紫，居岡田宮一年，又抵阿岐國，居

多祁理宮七年，又入吉備國，居高島宮八年，及發吉備到速吸門，遇槁根津日子。”】

〉。

戊午歲，二月十一日丁未，舟師遂東，舳艫相接，抵浪速國。

三月十日丙子，溯流至河內草香邑青雲白肩津。

四月九日甲辰，勒兵赴龍田，路險隘不得並行，乃還。欲東歷膽駒山而入中州，長髓彥

悉眾，徼之孔舍衛坂，與戰不利。五瀨命中流矢，師不能進。天皇憂之，乃謀曰：“我

是日神子孫，而向日征虜，是逆天也。不若退還示弱，禮祭神祇，背負日神之威，隨影

壓躡，則不血刃，虜必自敗矣〈【《古事記》為五瀨命之言。】〉。”於是引軍而還，

虜亦不敢逼，退至草香津，植盾為雄誥，因更名其津曰“盾津〈【《古事記》曰：“天

皇自浪速至白肩津，時長髓彥逆戰，乃取舟中之盾禦之，號其地曰盾津。”】〉。”

五月八日癸酉，至茅渟山城水門，五瀨命病創甚，慨然撫劒曰：“大丈夫為虜所傷，不

報而死邪！”進至紀伊竃山而薨。

六月二十三日丁巳，入名草邑，誅名草戶畔。遂歷狹野，抵熊野神邑，絕海而進。遇暴

風漂蕩，稻飯命、三毛入野命，憤惋入海，天皇獨與皇子手研耳命進至荒坂津〈【本書

注，又名丹敷浦。】〉。誅丹敷戶畔。時有神吐氣毒人，軍眾皆病，不能復振，天皇亦

寐。及熊野人高倉下獻韴靈劒，忽然寤曰：“予何長眠若此乎？”士卒尋起。既而欲進

入中州，山路險絕，不知所嚮。天皇夢天照大神誨曰：“今遣頭八咫烏往，宜以為鄉導。

”會頭八咫烏至，天皇大喜，令道臣命帥大來目，從頭八咫烏而啟行，遂得達於菟田下

縣。

八月二日乙未，召菟田魁帥兄猾、弟猾。兄猾不至，乃遣道臣命誅之。弟猾大設牛酒，

犒王師。天皇班酒肉於軍，乃為歌，是謂《來目歌》。天皇親率輕兵巡吉野，土人井光

等來屬。

九月五日戊辰，天皇登菟田高倉山，瞻望域中，八十梟帥軍國見岳上，置女軍於女坂，

男軍於男坂，熾炭於墨坂，又兄磯城兵布滿磐余邑，皆已據守要害。道路絕塞，天皇惡

之。是夜自祈而寢，夢有神誨。時會弟猾上言，其言與夢協。天皇大喜，命椎根津彥、

弟猾，取天香山土，即造八十平瓮、天手抉嚴瓮，祭神祇於丹生川上，祝曰：“吾當用

八十平瓮無水造飴，飴成則不假鋒刃。坐平天下。”飴果成，又祝曰：“吾當沈嚴瓮於

丹生川，若羣魚醉而浮，則吾能定國。”及沈瓮，魚皆浮出，天皇大喜。乃拔丹生川上

真坂樹，以祭諸神。祭神用嚴瓮，自此始。又親顯齋於高皇產靈尊，命道臣命為齋主，

授嚴媛號。

十月癸巳朔，天皇嘗嚴瓮之糧，勒兵而出，遂破八十梟帥於國見岳，斬之。迺命道臣命

誘其餘黨殲之。天皇曰：“戰勝而無驕，良將之行也。今賊魁既滅，同惡猶繁，何可久

頓一處，無以制變。”乃徙營別處。

十一月七日己巳，大舉將攻磯城，遣使召其魁，兄磯城拒命，弟磯城來降，因使弟磯城

曉諭兄磯城，及兄倉下、弟倉下，皆不聽。乃用椎根津彥計，設奇兵，自墨坂出其後，

夾擊破之，遂斬兄磯城。天皇以五瀨命為長髓彥隕命，意欲殄滅之。

十二月四日丙申，進討長髓彥，連戰不克。適天陰雨水，有鵄集天皇弓弭，金色曄煜，

狀如流電，賊軍迷眩，不能復戰，因縱兵急攻之，饒速日命殺長髓彥，率眾歸順。

己未歲二月二十日辛亥，命諸將，練士卒，分遣偏師，誅層富縣土蜘蛛、新城戶畔、居

勢祝、豬祝等〈【《釋日本紀》曰：“時謂賊之穴居者為土蜘蛛。”】〉。又高尾張邑

有土蜘蛛，身短而手足長，結葛網掩殺之，因更名其邑曰“葛城〈【按本書，先是，弟

猾奏：“高尾張邑有赤銅八十梟帥。”據之則此云土蜘蛛者，蓋赤銅八十梟帥之類。】

〉”。至是中州平定。時習俗朴陋，巢棲穴處，天皇欲經營宮室，以鎮民心。

三月七日丁卯，下令奠都於畝傍山東南橿原之地。是月，命有司經始之。

庚申歲九月二十四日乙巳〈【本書作己巳，推甲子，是月壬午朔，無己巳，今從《舊事

紀》。】〉，納媛蹈韛五十鈴媛為正妃。

元年辛酉，春正月庚辰朔，即天皇位於橿原宮。時年五十二〈【年據《水鏡》《歷代皇

紀》及本書崩年一百二十七之文。】〉，號曰神日本磐余彥火火出見天皇。立正妃為皇

后，建神籬祭八神，鎮護國家。天富命率諸齋部，捧天璽鏡劒，奉安正殿，天種子命奏

天神壽詞，可美眞手命率內物部，執矛楯，嚴儀衛。道臣命率來目部，護衛宮門，羣臣

朝賀。命天種子命、天富命共掌祭祀〈【建神籬以下，《舊事紀》《古語拾遺》。《舊

事紀》《年中行事》並曰：“十一月十五日庚寅，可美真手命為天皇皇后，祭天璽瑞寶，

以鎮御魂，祈壽祚，鎮魂祭始於此。”】〉。

二年壬戌，春二月二日乙巳，定功行賞〈【按《舊事紀》，是日可美真手命、天日方奇

日方命，為申食國政大夫，本書所不載，頗可疑，姑附備考，下效此。】〉。賜道臣命

宅地，令居築阪邑，大來目居畝傍山西，以椎根津彥為倭國造，弟猾為猛田縣主，弟磯

城為磯城縣主，高皇產靈尊五世孫劍根為葛城國造〈【高皇產靈尊五世孫，據《姓氏錄》

。】〉，並賞頭八咫烏。

四年甲子，春二月二十三日甲申，以諸虜已平，海內無事，詔作畤於鳥見山，祭皇祖天

神。

三十一年辛卯，夏四月乙酉朔，車駕巡幸，登腋上嗛間丘，廻望地形，稱其似蜻蛉之臀

咕焉，由是始有秋津洲之號〈【蜻蛉讀為秋津。】〉。

四十二年壬寅，春正月三日甲寅，立皇子神渟名川耳尊為皇太子。

七十六年丙子，春三月十一日甲辰，天皇崩於橿原宮，年一百二十七〈【《古事記》曰：

“一百三十七歲。”按《古事記》所載崩年，多與本書不合，今標其異，以備考索，下

效此。】〉。葬畝傍山東北陵〈【《古事記》曰：“陵在畝傍山北，白梼尾上。”】〉，

追諡曰神武天皇〈【追諡之制，未審其在何帝時。《釋日本紀》引私記日：神武等諡，

淡海三船奉敕撰也。《親長記》曰：神武以下至文武，四十二代諡號，淡海公所制也。

二說不同，按《古事記》《日本紀》正文，絕不書追諡，則知和銅養老間，未有此制，

明非不比等所撰矣。三船歷事孝謙、廢帝、光仁、桓武數朝，而《續日本紀》《姓氏錄》

等諸書，成於桓武以後者，皆舉追諡，則元正以前諸帝諡，蓋孝謙以後所追奉也。然史

無明文，故不書某朝追諡，下效此。】〉。

綏靖天皇

綏靖天皇，神武帝第五子也〈【按本書為第三子，蓋據皇后所生而書也，然帝有二庶兄，

則《古事記》作第五子為得矣。】〉。母媛蹈韛五十鈴媛皇后。天皇風姿岐嶷，少有雄

拔之氣；及壯，魁傑沉毅，最長武事。神武帝四十二年，立為皇太子。七十六年三月，

神武帝崩。皇太子資性純孝，悲慕無已，悉心葬事，庶務一委於庶兄手研耳命。

丁丑歲，九月十二日丙寅，葬神武天皇，手研耳命以諒闇之際，威福由已，遂圖害皇太

子。皇太子知其情，密為之備。

己卯歲，山陵事畢，命造弓矢，陰與母兄神八井耳命謀，將射殺之。會手研耳命獨臥於

地窖中，皇太子使神八井耳命射之。戰慄不能發矢，皇太子乃奪其弓矢，射而殪之。

元年庚辰，春正月八日己卯，天皇即位，時年五十二〈【年據《水鏡》《皇代記》《歷

代皇紀》，及本書崩年八十四之文。】〉，是為神渟名川耳天皇〈《古事記》曰：“天

皇既殺手研耳命，改稱健沼河耳命。”】〉。都於葛城，是謂高丘宮。

二年辛巳，春正月，立五十鈴依媛為皇后〈【《舊事紀》曰：“三年正月，以彥湯支命

為申食國政大夫。”】〉。

四年癸未，夏四月，神八井耳命薨。

二十五年甲辰，春正月七日戊子，立磯城津彥玉手看尊為皇太子。

三十三年壬子，夏五月，天皇不豫，十日癸酉崩，年八十四〈【《古事記》曰：“四十

五歲。”】〉。葬桃花鳥田丘上陵，追諡曰綏靖天皇。

安寧天皇

安寧天皇，綏靖帝子也。母五十鈴依媛皇后。

　綏靖帝二十五年，立為皇太子。

　三十三年五月，綏靖帝崩。

　七月三日乙丑，皇太子即天皇位。〈○按據本書立為皇太子時年二十一之文推之，則

天皇即位年二十九。然與本書崩年五十七之文不合。若據崩年推之，則此時年十九。然

據本書懿德帝立為太子時年十六之文，則天皇年十五懿德帝已生，頗為可疑。蓋立為太

子年二十一近是，而崩年五十七、五或六之誤。又按水鏡、愚管鈔並云：元年年二十。

此亦據本書崩年推之耳，今姑闕疑，不注即位時年幾。舊事紀、水鏡、皇代記、愚管鈔

並云：元年癸丑即位，附以備考。〉是為磯城津彥玉手看天皇。

　元年癸丑，冬十月十一日丙申，葬綏靖天皇，尊皇后曰皇太后。

X-GORB Books | zh.wikisource.org | CC BY-SA 4.0 6 / 12



大日本史/卷之一

　二年甲寅，遷都片鹽，是謂浮孔宮。

　三年乙卯，春正月五日壬午，立渟名底仲媛為皇后。〈○舊事紀曰：四年四月，以出

雲色命為申食國政大夫。大禰命為侍臣。〉

　十一年癸亥，春正月壬戌朔，立大日本彥耜友尊為皇太子。

　三十八年庚寅，冬十二月六日乙卯，天皇崩，年五十七。〈○古事記曰：肆拾玖歲。

〉葬畝傍山南御陰井上陵。〈○延喜式，山下有西字。〉追諡曰安寧天皇。

懿德天皇

懿德天皇，安寧帝第二子也。〈○按水鏡、皇代記為第三子，誤。〉母渟名底仲媛皇后。

　安寧帝十一年，立為皇太子。

　三十八年十二月，安寧帝崩。

　元年辛卯，春二月四日壬子，天皇即位。時年四十四。〈年據皇代記及本書立為太子

年十六之文。○按愚管鈔作三十四，誤。〉是為大日本彥耜友天皇。

　秋八月丙午朔，葬安寧天皇。

　九月十四日己丑，尊皇后曰皇太后。

　二年壬辰，春正月五日戊寅，遷都於輕，是謂曲峽宮。〈○古事記作境岡宮。〉

　二月十一日癸丑，立天豐津媛為皇后。

　二十二年壬子，春二月十二日戊午，〈○本書作戊子，今推甲子，從舊事紀。〉立觀

松彥香殖稻尊為皇太子。

　三十四年甲子，秋九月八日辛未，天皇崩，年七十七。〈本書享年闕，今據水鏡、皇

代記、皇年代略記及本書立為太子年十六之文。○古事記曰：肆拾伍歲。 〉葬畝傍山南

纖沙溪上陵。追諡曰懿德天皇。

孝昭天皇

孝昭天皇，懿德帝子也。母天豐津媛皇后。

　懿德帝二十二年，立為皇太子。

　三十四年九月，懿德帝崩。明年乙丑，十月十三日庚午，葬懿德天皇。

　元年丙寅，春正月九日甲午，〈○本書作甲子，今推干支從帝王編年記。〉天皇即位。

時年三十一。〈年據本書立為太子年十八之文。○水鏡作三十二，歷代皇紀三十四。〉

是為觀松彥香殖稻天皇。

　夏四月五日己未，尊皇后曰皇太后。

　秋七月，遷都掖上。是謂池心宮。

　二十九年甲午，春正月三日丙午，立世襲足媛為皇后。

　六十八年癸酉，春正月十四日庚子，立日本足彥國押人尊為皇太子。

　八十三年戊子，秋八月五日辛酉，天皇崩。年一百十四。〈本書享年闕，今據水鏡、

皇代記一說，皇年代略記及本書立為太子年十八之文。○古事記曰：玖拾參歲。〉葬掖

上博多山上陵。追諡曰孝昭天皇。

孝安天皇

孝安天皇，孝昭帝第二子也。母世襲足媛皇后。

　孝昭帝六十八年，立為皇太子。

　八十三年八月，孝昭帝崩。

　元年己丑，春正月七日辛卯，天皇即位。時年三十六。〈年據水鏡、歷代皇紀、愚管

鈔，及本書立為太子年二十之文。〉是為日本足彥國押人天皇。

　秋八月辛巳朔，尊皇后曰皇太后。

　二年庚寅，冬十月，遷都於室。是謂秋津島宮。〈○舊事紀曰：三年八月，以六見命、

三見命，並為宿禰。〉

　二十六年甲寅，春二月十四日壬寅，立押媛為皇后。

　三十八年丙寅，秋八月十四日己丑，葬孝昭天皇。〈○按葬事不應稽延至此。舊事紀

為元年己丑八月葬，近是。今姑據本書舊文，不輒改焉。〉

　七十六年甲辰，春正月五日癸酉，立大日本根子彥太瓊尊為皇太子。

　一百二年庚午，春正月九日丙午，天皇崩。年一百三十七。〈本書享年闕，今據水鏡、

皇代記、皇年代略記，及本書立為太子年二十之文。○古事記曰：壹佰貳拾參歲。〉葬

玉手丘上陵。追諡曰孝安天皇。

孝靈天皇

孝靈天皇，孝安帝子也。母押媛皇后。

　孝安帝七十六年，立為皇太子。

　一百二年正月，孝安帝崩。

　九月十三日丙午，葬孝安天皇。

　十二月，遷都黑田，是謂廬戶宮。

　元年辛未，春正月十二日癸卯，天皇即位。時年五十三。〈年據水鏡、愚管鈔、異本

皇代記，及本書立為太子年二十六之文。○歷代皇紀、皇代記，並作三十四。〉是為大

日本根子彥太瓊天皇。尊皇后曰皇太后。

　二年壬申，春二月十一日丙寅，立細媛為皇后。〈○舊事紀曰：三年正月，以大水口

命、大矢口命，並為宿禰。〉

　三十六年丙午，春正月己亥朔，立彥國牽尊為皇太子。

　七十六年丙戌，春二月八日癸丑，天皇崩。年一百二十八。〈本書享年闕，今據皇年

代略記、愚管鈔，及本書立為太子年二十六之文，○古事記曰：壹佰陸歲。水鏡百三十

四，愚管鈔百十。〉葬片丘馬阪陵。追諡曰孝靈天皇。

孝元天皇

孝元天皇，孝靈帝長子也。母細媛皇后。

　孝靈帝三十六年，立為皇太子。

　七十六年二月，孝靈帝崩。

　元年丁亥，春正月十四日甲申，天皇即位。時年六十。〈年據水鏡、愚管鈔，及本書

立為太子年十九之文。○皇代記作五十一，歷代皇紀、皇代記一說，並六十一。〉是為

大日本根子彥國牽天皇。尊皇后曰皇太后。

　四年庚寅，春三月甲午，〈○按本書日，春三月甲申朔甲午，今推甲子。三月癸未朔，

十二日甲午。正月甲申朔，十一日甲午。蓋正訛作三乎？然無所校正。〉遷都於輕，是

謂境原宮。

　六年壬辰，秋九月六日癸卯，葬孝靈天皇。〈○舊事紀係四年。〉

　七年癸巳，春二月二日丁卯，立鬱色謎為皇后。〈○舊事紀曰：八年正月，以大綜杵

命為大禰。〉

　二十二年戊申，春正月十四日壬午，立稚日本根子彥太日日尊為皇太子。〈○水鏡、

皇代記、皇年代略記並曰：三十九年六月，大雪。〉

　五十七年癸未，秋九月二日癸酉，天皇崩。年一百十六。〈本書享年闕，今據皇年代

略記、異本愚管鈔及本書立為太子年十九之文。○古事記曰：伍拾柒歲。水鏡、愚管鈔

並曰：一百十七。〉葬劔池島上陵。〈○古事記曰：劔池中岡上陵。〉追諡曰孝元天皇。

開化天皇

開化天皇，孝元帝第二子也。母鬱色謎皇后。

　孝元帝二十二年，立為皇太子。

　五十七年九月，孝元帝崩。

　十一月十二日壬午，皇太子即天皇位。時年五十一。〈年據水鏡、愚管鈔、皇代記，

及本書立為太子年十六之文。○歷代皇紀作五十二，異本皇代記五十六。〉是為稚日本

根子彥太日日天皇。

　元年甲申，春正月四日癸酉，尊皇后曰皇太后。

　冬十月十三日戊申，遷都春日。是謂率川宮。

　五年戊子，春二月六日壬子，葬孝元天皇。〈○按舊事紀係六年，蓋以即位年紀元，

故與本書差一年。今不取。如安康紀、雄略紀、仁賢紀，亦以即位年為元年，與本書異。

而其他以事繫年，則與本書同。如宣化紀紀元，謬誤殊甚，今不悉標各處。〉

　六年己丑，春正月十四日甲寅，立伊香色謎為皇后。〈○舊事紀曰：八年正月，以武

建命、大峯命，並為大禰。〉

　二十八年辛亥，春正月五日丁酉，立御間城入彥尊為皇太子。

　六十年癸未，夏四月九日甲子，天皇崩。年一百十一。〈本書享年闕。今據皇年代略

記及本書立為太子年十六之文。○本書註、舊事紀並曰：百十五。古事記曰：陸拾參歲。

〉葬春日率川阪本陵。〈○延喜式，本作上。〉追諡曰開化天皇。

大日本史　卷之第一　終

